
Sarajevo, 08.06.2018. 
BH Telecom d.d. Sarajevo
Franca Lehara 7

71000 Sarajevo
PREDMET: Primjena Opšte uredbe o zaštiti podataka (GDPR),  mišljenje, dostavlja se-
VEZA: Vaš akt broj: 03.1.1-175-42920/18  KB: 4598 od 17.05.2018.  i urgencija od  

              01.06.2018. 
Agencija za zaštitu ličnih podataka u Bosni i Hercegovini (u daljem tekstu: Agencija), zaprimila je akte Veze kojim tražite mišljenje u vezi zaključivanja GDPR korisničkog sporazuma sa partnerskom EU firmom koja ima predstavništvo u BiH te usklađenosti takvog postupanja sa pozitivnim propisima BiH, odnosno Zakonom o zaštiti ličnih podataka.
Shodno navedenom, a na osnovu člana 40. stav (2) tačka g) Zakona o zaštiti ličnih podataka (“Službeni glasnik BiH”, broj: 49/06, 76/11 i 89/11), dajemo sljedeće:

                        M I Š LJ E NJ E 
Opšta uredba o zaštiti podataka (u daljem tekstu: Uredba) je stupila na snagu 25. maja 2016. a primjenjuje se od 25. maja 2018. i ista je postala zakon u svakoj državi članici EU, odnosno direktno se primjenjuje, dok će Bosna i Hercegovina kao zemlja koja nije članica EU morati uskladiti svoje zakonodavstvo sa Uredbom. 
Međutim, kada je u pitanju uticaj Uredbe na domaće kompanije koje posluju na teritoriji EU želimo istaći da Uredba ima određeni utjecaj na iste neovisno od usklađivanja domaćeg zakonodavstva.

Prema članu 3. stav (1) Uredbe proizlazi da će se ista primjenjivati na obradu ličnih podataka u okviru aktivnosti poslovnih subjekata - kontrolora sa sjedištem u EU neovisno od toga da li se obrada ličnih podataka vrši u EU ili ne. Znači, ukoliko kontrolor podataka sa sjedištem u EU ima poslovne ogranke i u BiH ili na bilo koji način pruža usluge građanima u BiH onda se Uredba primjenjuje i na to poslovanje.
Prema stavu (2) istog člana Uredbe proizlazi da su kontrolori koji nemaju sjedište u državama EU a nude robe i usluge državljanima EU ili prate njihova ponašanja unutar EU, dužni su primjenjivati Uredbu. Dakle, kompanije iz Bosne i Hercegovine koje posluju na prostoru EU ili nude robe ili usluge građanima EU, dužne su primjenjivati Uredbu.
Dakle, bez obzira što domaće zakonodavstvo trenutno nije usklađeno sa Uredbom, njena primjena je u navedenim situacijama obavezujuća za domaće kontrolore ukoliko posluju u EU. 
Shodno tome, nesporna je obaveza vaše partnerske firme INFOBIP BH d.o.o. Sarajevo, kao predstavništva EU firme, da uskladi svoje poslovanje sa Uredbom koja se direktno primjenjuje u zemljama EU. 
U zahtjevu navodite obavezu „potpisivanja GDPR korisničkog sporazuma“ sa Vašom partnerskom firmom što, prema našem mišljenju, predstavlja primjenu  instituta „Zajednički voditelji obrade“, koji je propisan u članu 26. Uredbe. 
Imajući u vidu navedeno, mišljenja smo da zaključivanje sporazuma, bilo koje vrste, koje propisuje Uredba  ni u kom slučaju ne predstavlja postupanje koje je suprotno pozitivnim zakonskim propisima u BiH, tj. važećem Zakonu o zaštiti ličnih podataka.
Nadalje, ističemo da se Uredbom vrši reforma zaštite ličnih podataka u EU te da ista donosi mnoštvo novosti u smislu obaveza kontrolora i prava pojedinaca.

Između ostalog, obaveze kontrolora su imenovanje službenika za zaštitu podataka, preciznije definisanje saglasnosti nosioca podataka i mogućnosti za davanje iste, vršenje procjene uticaja postupaka obrade na zaštitu podataka, da u slučaju povrede ličnih podataka obavijestiti nadzorni organ o povredi ličnih podataka, a u određenim okolnostima uvodi se i potreba obavještavanja nosioca podataka ukoliko je došlo do povrede njegovih ličnih podataka i drugo. 
Navedene obaveze kontrolora upravo su primjenjive na poslovanje BH Telecoma.

Sa druge strane, Uredbom se jačaju prava nosioca podataka, odnosno istim se omogućava lakši pristup njihovim podacima i omogućava informisanje na jasan i razumljiv način o tome kako i u koju svrhu se obrađuju njihovi podaci, pravo na ispravljanje ili brisanje podataka i ostvarivanje prava na prigovor. Uredbom se uvodi „pravo na zaborav” tj. mogućnost da nosilac podataka zatraži od kontrolora brisanje svojih podataka kada ne bude htio da se njegovi lični podaci obrađuju, uz uslov da ne postoje zakoniti razlozi za njihovo zadržavanje te pravo na ograničenje obrade.
Imajući u vidu navedeno, poželjno je da pristupite usklađivanju poslovanja sa zahtjevima iz Uredbe, čime bi se stepen zaštite ličnih podataka podigao na viši nivo, ispunili uslovi za poslovanje u okviru EU te time spremno dočekali novo zakonodavstvo u BiH, koje se u konačnici mora uskladiti sa Uredbom.
Nesporno je da se primjenom procedura ISO 27001, na koje se pozivate, ostvaruje određena usklađenost u smislu provođenja tehničke i integrisane zaštite podataka ali je potrebno da kao kontrolor preduzmete mjere u smislu nadogradnje postojećih pravila i standarda u cilju ispunjavanja drugih obaveza koje kao kontrolor imate. 
Dakle, preduzimanje aktivnosti radi usklađivanja sa zahtjevima i standardima Uredbe nije protivno pozitivnim zakonskim propisima, naprotiv, Agencija podržava i pozdravlja takve aktivnosti koje pojedini kontrolori u Bosni i Hercegovini već provode (imenovanje službenika za zaštitu podataka, kreiranje saglasnosti za obradu, tehničke mjere i sl.) i o tim aktivnostima se konsultuju sa Agencijom. 
Na kraju, želimo istaknuti da smo po pitanju primjene Uredbe od strane  poslovnih subjekata u Bosni i Hercegovini, otvoreni za svaki vid saradnje pa i održavanje zajedničkog sastanka, ukoliko bi to pomoglo da se  približe obaveze koje proizilaze iz iste. 
S poštovanjem,       

 Petar Kovačević

Dostavljeno - Naslovu
                    - a/a

